
سەرھلدان ل سەر دەستهەلاتەكێ سەرھلدا، 
یا هەمی جورێن زولم و زورداریێ ل سەر مللەتێ 
و  پاراستن  بۆ  بتنێ  و  بزانیت  رەوا  ب  خوە 
قایمكرنا مانا خوە، ب سەدان گوند كاڤلكرن و 
سەرەچاڤێن ئاڤێ بەرزەكرن و چەكێ كیمایی 
دژی خەلكێ سڤیل بكارئینا و تێدا پێنج ھزار 
ل  كەس  ھزار   182 و  قوربانی  كرنە  شەھید 
رژێمەكا  ژناڤبرنا  بۆ  و  بنئاخكرن  بیابانان 
دكتاتورا ژڤی رەنگی ژی، كورد ل دەلیڤەكێ 
دگەرییان و ل رۆژا 1991/3/5ێ ل رانیە ئێكەم 
چریسكا سەرھلدانێ بلند بوو، خەلكی سینگێ 
كوردان  باژێری،  بۆ  باژێر  و  مەتال  كرە  خوە 
دەڤەرێن خوە ئازادكرن و ب باژێرێ كەركوكێ 
كەركوك  رەنگی  بڤی  جارە  ئێكەم  كو  ڤە، 
ژ  دوژمن  و  ئازادكرن  بهێتە  كوردان  بدەستێن 

دەڤەرێن كوردان بهێتە رامالین.   

چریسكێن  1991/3/14ێ،  رۆژا  ل 
سەرھلدانێ گەھشتنە باژێرێ دھۆكێ و دا بزانین 
و  هاتبوونە كرن  رۆژێ  بۆ ڤێ  ئامادەكاری  چ 
كرن،  سەرھلدانێ  ب  دەست  خەلكی  چاوان 
دێوالی قومری گوت: »سەرھلدان وەرچەرخانەكا 
خەلكێ  تێكوشینا  و  خەبات  د  بوو  مێژوویی 
و  زولم  وێ  ئەگەرێ  ژ  رویدایی،  كوردستانێدا 
زورداریا ب سەرێ مللەتێ كورددا دئینان، بگرە 
دەربەدەركرنا  و  گوندان   4500 هەرفاندنا  ژ 
زورەملێ  ب  ئوردیگایێن  ناڤ  بۆ  وێ  خەلكێ 
هاتینە دروستكرن، بكارئینانا چەكێ كیمیایی و 
بنئاخكرن و بێ سەروشوینكرنا ھزاران كەسان، 
كو بتنێ كورد بوون و مەبەستا رژێمێ ل وی 
كوردستانێ  سەرۆسیمایێ  بوو،  ئەو  دەمی 

هەمییێ تێكبدەن«.

مام جەلال نامە بۆ سەرۆك هوزان فرێكرن:
سەرھلدانێ  بۆ  ئامادەكاریێن  ئەو  لدوور 
هاتینەكرنێ، دێوالی قومری جێگرێ مەلبەندێ 
ئەنجامێ  ژ  »سەرھلدان  گوت:  دھۆك  4ێ 
كوردستانی  بەرەیێ  پێشوەختا  نەخشەسازیا 
یەكێتی  ژی  وێ  سەرەكییێ  لایەنێ  و  بوو 

نیشتیمانی كوردستان بوو، برێكا بانگەوازیێ بۆ 
شانێن نڤستی و دیسان پەیوەندیكرن ب سەرۆك 
چەك  دەمی  وی  ل  كو  هوزان)موستەشاران( 
جەلال  مام  رەوانشاد  و  هەبوو  واندا  ددەستێ 
بادینان  ل  موستەشاران  بۆ چەند  نامە  چەند 
فرێكرن و ل وی دەمی مە ئامادەكاری دكرن و 
بۆ مێژوویێ بێژم، عادل بەگ ئێك ژوان كەسان 
لڤینەكێ دكر و  بوو ب هویری دیڤچوونا هەر 
گوتە من، گوھدارییا رادیویێن كوردستانی بكە 
و تایبەتی ژی دەنگێ گەلێ كوردستان و بەحسا 
هەر ئێك ژ )ئەنوەر بەگێ بێتوانەیی و عوسمان 
بەگێ شەقلاوەیی(كر و دەما من دەنگ و باسێن 
مەفرەزێن  و  بەگێ  عادل  گەهاندینە  ئالی  وی 
ئێكەتیێ ژی كومبوون دگەل عادل بەگێ كرین، 
ب  و  هاتنەكرنێ  ئامادەكاری  هەمی  بوو  ئەو 
ھیمەتا خەلكێ چاڤ نەترسێ باژێری، خەلكی 
سەرھلدان كر و وی سەرپەرشتییا گرێ باسێ و 

میحوەرێ شقان دكر«.

من ناما مام جەلالی گەهاندە 
برەهیمێ عەلی:

ئێتیتی  عابد  مام جەلالی،  نامێن  لدوور   
كادرێ دێرینێ یەكێتیی نیشتمانیی كوردستان 
گوت: »ئەز ئێك ژوان كەسان بووم، كو من 
)برەهیمێ  گەهاندیە  نامە  خوە  دەستێن  ب 
عەلی(، وەك سەرۆك هوزێ مزووریان و ئێك 
ژ موستەشارێن وی دەمی و دەما ئەز چوویمە 
مالا وی و من گوتیێ من دڤێت بتنێ تشتەكی 
بگەھینمەتە، ئەم پێكڤە چووینە ژوورەكا بتنێ 
و من گوتێ ئەڤە ناما )مام جەلالی(یە و گوتی 
تو بۆ من بخوینە، د نامێدا بەحسا سەرھلدانێ 
هاتبوو كرن، كو فەرە ئەم هەمی پێكڤە دژی 
گوتبوو،  تێدا  و  بكەین  سەرھلدانێ  رژێمێ 
یێ  خوە  رۆلێ  ب  ژی  موستەشار  دڤێت  كو 
شورەشگێرانە رابن«. هەر لدوور ئامادەكاریێن 
بناڤێ  پەرتووكا  د  بانی  خالد  سەرھلدانێ، 
د   « دبێژیت:  تێكوشەر(دا  و  )پێشمەرگە 
سەرھلدانێ دا ئەم هێزا ئێكانەیا پێشمەرگەی 
پێشمەرگە  ھینگێ )20(  و  دھۆكێ  ل  بووین 
چیایێ  ل  شكەفتەك  بوون.  مندا  دگەل 
ئەلكیشكێ هەبوو و ئەم تێدا بووین، ئێڤاریەكێ 

یا  عەلی(  )برەھیمێ  كو  من  گەھشتە  جاب 
گوتی بلا بهێتەدەف من و من ئاخفتنەكا نهێنی 
یا هەی! ئەڤ داخوازیا وی بۆ من جهێ گومانێ 
ڤێ  و  حكومەتێدا  دناڤ  موستەشارەك  بوو، 
پاشی  و  بكەت  پێشمەرگەیەكی  ژ  داخوازێ 
ئەم هاتینە ئێمینكێ و )محیەددین( جێگرێ 
برەھیمێ عەلی بوو و بەرسڤا وی بۆ من گوت، 
برەھیمێ  پاشی  و  كەین  سەرھلدانێ  دێ  ئەم 
عەلی ترۆمبێلەك ھنارتە دیف منرا و ئەز هاتمە 
مالا وی ل دھۆكێ و مە پلان بۆ سەرھلدانێ 
و سەعەت سفر دانا«. هەر دڤێ پەرتووكێدا 
ئەو  عەلی  »برەهیمێ‌  دبێژیت:  بانی  خالد 
پێشمەرگەهێن كەڤن ل بەحركێ‌، ب ترومبێلان 
خوە  سریێن  و  ڤێ‌  بۆ  دا  چەك  و  ئینابوون 
بلاڤە  حكومەتێ‌  خالێن  سەر  ل  چەتان  یێن 

كربوون«. 
سەرهلدانێ چ دەستكەفت هەبوون:

ئەنجامێن  بەحسا  قومری،  دێوالی 
سالا  »سەرھدانا  گوت:  و  كرن  سەرھلدانێ 
1991ێ بوو وەلاتێن هەڤپەیمانان بۆ مە ئیناینە 
سەر خەت و هێلا 36 ب بریارا 686 دەركرن، 
دەستدرێژیەكا  هەر  ژ  كوردان  دەڤەرێن  كو 

ئێكەم  شییا  مە  و  پاراستن  بهێتە  عیراقێ 
رۆژا 1992/5/19ێ  هەلبژارتنێن سەربەخو ل 
ئەنجامبدەین، ئەم بووینە خودان پەرلەمان و 
بووینە خودان حكومەت و ئەڤ هەرێما نوكە 
ئەم تێدا دژین ژی ژ نەخشەسازیا ئێكەتیێ بوو، 
كو ب دوپاتییا ئێكەتییێ و بلندكرنا درویشمێ 
فیدرالیەتێ بۆ كوردستانێ، ئەم بووینە خودانێن 
هەرێمەكا فیدرالی. لێ مخابن دوژمنێن كوردان 
و نە حەزێن ناڤخو بوونە ئەگەرێ هەلگیرسانا 
نەشیایین  كورد  ئەم  مخابن  ناڤخۆ،  شەرێ 
دیموكراسیەتا مە نیشا وەلاتێن هەڤپەیمان دایی 
رابگرین و چەندین پێشمەرگەهێن قارەمان، یێن 
دیرۆك توماركرین بوونە قوربانی شەرێ ناڤخویی 
و دو ئیدارەیی پەیدا بوو و دو زوون پەیدا بوون 
و تشتێ نەخۆش یێ خەلكێ كوردستانێ بەری 
سەرھلدانێ ژبەر دنالی، كو هاولاتیێ دەرەجە 
دو هەبوو، نۆكە ژی مە هاولاتیێ دەرەجە دو 
ل هەرێما كوردستانێ و ل هەردو زوونان هەیە 
و نوكە ھندەك ب ناڤ ئاغا هاتینە دروستكرن، 
بتنێ بۆ بەرژەوەندیا دەستهەلاتا سیاسی و ب 
نەشییاینە  ئەم  پێدڤی  دبێژم، وەك  مخابنیڤە 

دەستكەفتێن سەرھلدانێ راگرین«.

 کوردستانی نوێ -ی بادینان دا:

مام جەلال

بەنـدا ئێكـێ یـا سـەرھلدانێ 
ئەڤەبوو، كـو تەخێن خەلكی 
ژێـدەرێ هەمی هێز و خەبات 

و سـەركەفتنەكێ نە.

 

سەرھلدان و ژن

2 بێری غەریب

كورد دناڤبەرا چەكۆكێ تیرۆرێ 
و سندانێ نەتەوەییا عەرەبیدا

2 ئەمین شێخكی

رێژین حكمەت

نەڤڕۆزا پیرۆز

جڤاتا رەوشەنبیریا ئازاد ل بەرلینێ ئێك 
ژ جڤاتێن چالاكە و لدویڤ نەخشەیێ چالاكیێن 
چالاكیەكێ  چوارشەمبی  رۆژێن  هەمی  وان، 
و  سمینارن  هەنێ  چالاكیێن  ئەڤ  و  دگێرن 
هەمی  ژی  پێشكێشكرن  دهێنە  تێدا  بابەتێن 
جورێن بابەتان بخوەڤە دگرن، ژبۆ وێ چەندێ 
ژنزیك ڤێ جڤاتێ و كارۆچالاكیێن وان بزانین، 
گوت:  مەدایە،  دگەل  حەسۆ(  )تارق  نڤیسەر 
و  هەبوو  بەرلینێ  ل  ئاڤاھیەك  »لدەستپێكێ 
یێ یەكێتی نیشتیمانی كوردستان بوو و جڤاتێ 
چالاكیێن خوە ل وێرێ رێكدخستن، لێ پشتی 
ئاڤاھی نەمایی، كومبوون و روونشتنێن جڤاتێ 
ل چایخانەكێ بوون و پاشی پێشنیار هاتەكرنێ، 
كو جڤاتەك بهێتە دروستكرن و ئەڤ جڤاتە یا 
رێكخستی بیت و ئەو بوو ل سالا 2009ێ ل 
سەر دەستێ چەند نڤیسەرێن بسپور وەكی )د. 

عەبدولرەحمان مزووری و د. سالمێ جاسم و 
ئەحمەد بالایی..... ھتد( و چەند كەسێن دی 
ئەڤ جڤاتە لبن ڤی ناڤی هاتە دامەزراندن و ل 
دەستپێكێ ل رۆژێن ئەینی ئەم خرڤەدبووین، 
پاشی بریار هاتەدان رۆژا چارشەمبییێ ئەم بۆ 
بكەین،  تەرخان  خوە  چالاكیێن  و  خرڤەبوون 
ژبەركو هەم نیڤا حەفتیێ یە لدەف مە و دیسان 
ئەو جهێ ئەم لێ خرڤەدبین، بكرێ وی كێمترە 
لڤێ رۆژێ و ئەم ئازادترین«. سەبارەت جڤاتی 
و وەرگرتنا ئەندامان و دەستەیا برێڤەبرنێ، ڤی 
دەستپێكا  چارشەمبیا  »مە  گوت:  نڤیسەری 
تێدا  ئەم  كو  تەرخانكری،  یا  سالەكێ  هەمی 
كومیتا رێڤەبرنێ هەلبژێرین و كومیتە ژ سێ 
كەسان پێكدهێت و ژبەركو ئەم سەربەخوینە 
و ئەم ب چ حزب و ئایدولوژیان ڤە دگرێدایی 
وەرگرتنا  سەر  ل  پشتبەستنێ  ئەم  نینین، 
پێ  خوە  چالاكیێن  ئەم  و  دكەین  ئابوونا 
و  بهێت  كەسەك  ئەگەر  دكەین،  بەردەوام 

ژدویر  و  بكەت  پێشكێش  مە  بۆ  سمینارەكێ 
بهێت، ئەم خوارن و ڤەخوارنێن وی دمەزێخین، 
ئەم  ئابوونەنە،  مە  داهاتێ  بتنێ  ژبەركو  لێ 
نەشێین مەزاختییێ رێكێ ب ستوخوڤەبگرین، 
سەبارەت  بهێت«.   ژدویر  كەسەك  ئەگەر 
گرنگیا ڤێ جڤاتێ، تارق حەسۆ گوت: »ئەڤ 
جڤاتە بۆ مە گەلەك یا گرنگە، رەوشەنبیرێن 

ڤێرە لئێك خرڤەدبن و ئەم دانوستاندنێ ل سەر 
بابەتان دكەین و مەرجێن مە ژی بۆ سمیناران، 
دەرگەهێ  د  وەك  نەبیت،  ناڤزراندن  بتنێ 
ئازادە چ  هەر كەسەك  و  ڤەكریە  یێ  رەخنێ 
بێژیت و دیسان سمینارێن مە برێكا ئونلاین ژی 
دهێنە بلاڤكرن و هەر كەس لكیرا جیهانێ بیت 

دشێت دیڤچوونێ بۆ بكەت«.

  ھێزا كومەلگەھێ دھێزا ژناندایە

4

2

نەوزاد ئامێدی

ئادارا كوردان

تایبەت  یا  خوە  گرنگیا  كوردان  بۆ  ئادارێ  هەیڤا 
هەیە، چ ئەڤ گرنگییە بۆ رۆژێن خۆش بزڤریت، وەكی 
نەخۆش  رۆژێن  بۆ  ژی  چ  و  سەرھلدانێ  و  نەوروزێ 
كوچا  و  هەلەبچە  بارانكرنا  كیمیا  وەكی  بزڤریت، 
ملیونی. لێ پرسیار لڤێرە ئەڤەیە، كورد چەند شیاینە 
مفای ژڤێ هەیڤێ وەربگرن، ئەڤ هەیڤا هەمی ب ئادارا 
كوردان ناڤدكەن؟ دا ھندەك هەلسەنگاندنێ بكەین و ژ 
سەرھلدانێ دەستپێبكەین، ئایا سەرھلدانێ شیا ئارمانجا 
خوە ب پێكیت؟ ئەگەر بەرسڤا مە نەخێر بیت، رەنگە 
و  پەرلەمان  خودان  نۆكە  ئەم  ژبەركو  بیت،  بێوژدانی 
حكومەت و هەرێمەكا سەربەخۆینە و ئەگەر بەرسڤا مە 
بەلێ ژی بیت، دێ بەلێیەكا لەنگدار بیت. ل حوكمرانییا 
مە بنێرە، هێشتا تارمایێ دوو ئیدارەییێ بڤێ هەرێمێ 
ڤە دیارە، هێشتا پێشمەرگە دبن كونترولا حزباندایە و 
خەلكی،  ناڤ  بكەینە  شور  زێدەتر  خوە  ئەگەر  ژخوە 
كۆ مە بڤێ نڤیسینێ مەبەستە، مووچێ وی یێ بوویە 
یاریكرن و دەستێ وی یێ ل سەر دلێ وی، ئایا دێ 
چیت؟  دبن  هەیڤەك  دێ  یان  گەھیت  خوەدا  ددەمێ 
ئەگەر مووچە نەهاتە بلاڤكرن ژی، نەكەس دزانیت چ 
ئەگەر مووچەی  و  نە كەس پرسیارێ دكەت  و  لێهات 
ژی دانینە ئالیەكی، ل ژین و ژیارا وان بنێری و دگەل 
ناڤ  ل  بلند  تاوەرێن  دیمەنێ  بكەی،  بەراورد  باژێری 
و  شقە  و  مۆل  و  كومپانی  و  پرۆژە  دیمەنێ  باژێری، 
مەزرەعێن سەرێن گرا و ترۆمبێلێن )ئاخر مودێل(، دێ 
ھزركەی باژێر و خەلكێ باژێری ژیانەكا های های دەرباز 
نزیكتر بەرێخوەبدەین، بگشتی  دكەن. ژخوە ئەگەر ل 
خەلكەكێ هەژار دێ بینی، دا ل هەژاریێ ژی بگەرین، 
و  كارەبێ  پارێ  قەردارێ  ئەگەر  نابینی  كەسەكێ  تو 
ب  سەپاندی  رسوماتێن  و  باج  ژخوە  و  نەبیت  ئاڤێ 
سەرێ خوە، سزایێن كامیرێن چاڤدێرییێ ب سەرێ خوە 
و نە تو دزانی ئەڤ پارە كیڤە دچیت و هەر گازندەییا 
و  فرۆشتنێ  هێتە  بتە  كوردینی  دێ  ژی،  بهێتەكرنێ 
هەر  دكەن،  خەلكی  ژیانا  ب  یارییا  بازرگانێن  ژخوە 
ئالیەكی و چ پرۆژە و  بێكاری ل  لێبگەرە. هەژاری و 
چ پلانێن نێزیك و دویر نینن بۆ خوشتركرنا بارۆدوخێ 
ژیانێ و دیارە ئەڤە قەدەرا مە كوردانە و )دەستێ ل 
ئەگەر  و  برێڤەبەین  دزانین خوە  ئەم  نە  بەری(یە،  بن 

خوە پرێڤەبەین ژی، دێ دبەریكێن ئێكودوو خەبتین.

و  كۆشتنێ  دەھكێن  پێنج  پشتی 
زورداری و پەراوێزخستنێ ژلایێ رژێما 
بەعسا دكتاتوور ڤە، ل 12/8ێ ژ سالا 
بوری رژێم شكەست و سورییان شییان 
بێھنا ئازادیێ هەلكێشن و ھیڤیەك بۆ 
دروستبوو. كورد ژی ئێكەم بوون یێن 
كەڤن  پەرێن  پێچانا  دەستپێشخەرییا 
پێشنیاركری، كو لاپەرەكێ نوی ل وی 
رێكان  بهەمی  و  بهێتەڤەكرنێ  وەلاتی 
نزیكی  خوە  بزاڤكرن،  كوردان  ژی 
یێ  شەرع(  )ئەحمەد  دەستهەلاتا 
دەستێ  و  بكەن  جولانی  ب  بەرنیاس 
سازیێن  ئاڤاكرنا  یێ  و  هاریكاریێ 
دەولەتێ و دانانا شەنگستەیەكێ بهێز 
بۆ درێژكر، وەلاتەك تێرا هەمیان بكەت 
و بیرا وی ئینان، كو سوریا نوی پێدڤی 
و  پێكڤەیە  سوریان  هەمی  هەڤكارییا 
ژبەركو مە ئەزموون درێڤەبەرنا خۆسەر 
هەیە،  رۆژهەلاتێ سوریادا  و  باكور  ل 
ئێخینە د خزمەتا  دێ ڤێ شارەزاییێ 
ددەمەكیدا،  ئەڤە  نویدا.  حكومەتا 
كەفتنا ئەسەدی بڤێ لەزاتییێ و بێی 
هوشداریەكا پێش وەخت یان پلان بۆ 
دانان، تشتەكێ چاڤەرێكری نەبوو ژبۆ 

هەمیان و ب جولانی بخۆڤە. 
هەمی  ڤان  پشتی  بەلێ 
دەستپێشخەریان، یێن بەرێز )مەزلوم 
عەبدی( و ل ژێر چاڤدێریا هەڤپەیمانێن 
كەسەك  پێرابووی،  دەولەتی  نێڤ 

ئەڤ  و  بكەت  وی  گوھداریا  نەدیت 
كۆمێن جیهادی یێن ئیسلامی سەلەفی 
و  ئەردوگانی  توركیا  وان  پشت  ل  و 
و  بوو  داگیركاریێ  یا  وان  پلانا  بتنێ 
بنەمایێ  سەر  ل  دەولەتەكێ  ئاڤاكرنا 
شەریعەتی  ب  و  راشدی  خیلافەتا 
حوكمداریێ بكەن. بۆ ڤێ مەبەستێ ژی، 
گوهورینێ  بنەمایێ  كرنە  توندوتیژی 
سیاسی  و  ئاشتی  بزاڤەكا  هەر  و 
رەتدكەت، دیسان سیاسەتێ و حزبان 
رەتدكەن و دیموكراسیەت و  پەرلەمان 
لدەف وان كوفرن و ئەڤە ژی ئەو بوو 
یا هەر ژ رۆژا ئێكێ ژ كەفتنا حكومەتا 
ئەسەدی مە دیتی. ئەوی ب سوپایێ 
و  فیتك  ب  و  دەستپێكر  نیشتیمانی 

پشتەڤانییا توركیا و ب هێرشكرنێ ل 
ژێ  ئارمانج  و  كوردی  دەڤەرێن  سەر 
چەكێ  دگەل  بوو  كوردان  بنئاخكرنا 

وان، ئەگەر خوە رادەستنەكرن. 
و  توركیا  شكەستنا  پشتی 
دیڤەلانكێن وێ د ئێخستنا ئەسەدی دا، 
توركیا دەست بگڤاشتنا ل سەر ئیدارا 
پشتگوھخستنا  ب  و  كر  )شەرعی( 
د  وان  پشكداریكرنا  نە  و  كوردان 
تا  نویدا،  دەستهەلاتا  رۆلگێرانەكا  چ 

ببیت،  دروست  دەرفەت  دەمێ  وی 
وەكو  هەر  ببەین!  ژناڤ  وان  ئەم 
سوری  نیشتیمانییێ  كونگرێ  ل 
هەمی  بەشدارییا  چاوان  دیتی،  مە 
سیاسی  رەوتێن  و  حزب  و  پێكهاتە 
و  لیبرالی  و  دیموكراتی  یێن  ژوان  و 
كورد،  تایبەت  و  چەپ  و  سیكولاری 

هاتنە فەرامۆشكرن.
عەقلیەتا  هێشتا  عەقلیەتە  ئەڤ   
چەرخێن ناڤینە د حوكمرانیا دەولەتێدا، 
وەكی سوریا و پەراوێزخستنا هەمیان 
ئێكلایەنە  دەستهەلاتا  گرتنەبەرا  و 
ئەگەر  كۆ  دچیت  بۆ  توركیا  ئەڤا  و 
حكومەتا  ب  دانپێدانێ  درۆز  و  كورد 
نوی نەكەن. عەقلیەتا حەسەن دەغیم 

و  توندوتیژيیێ  بۆ  وەلات  وجولانی 
شەرێ ناڤخویی بر و ئەڤا ئەم ل سەر 
كومەلایەتی  تورێن  و  تیڤیێ  شاشێن 
دبینین، ل حومس و لازقیە و باژێرێن 
سەر  ل  شیعان  كوشتنا  ژ  ساحلی 
دەستێ چەكدارێن جولانی و دسەر ڤێ 
ژبیرنەكەین سیناریویا  را،  ژی  هەمیێ 
را  ئیسرائیل  سەر  د  ئەسەدی  كەفتنا 
دەرباز نابیت، چاوان رژێما ژناڤچووی 
سنورێن  بێخیتە  ئارامیێ  شییابوو 

باشوری دگەل ئیسرائیلێ و بەرۆڤاژی 
بەرفرەھبوونا  كو  دبینیت،  نەتەنیاھۆ 
بن  ل  سوریا  ل  توركیا  هەیمەنەتا 
و  دیڤەلانك  حكومەتەكا  سیبەرا 
هەر  ل  جیهادی  كومێن  پشتەڤانیكرنا 
بۆ  ژی  ئەڤە  جیهانێ،  ژ  پارچەكێ 
بهێتە  ئیسرائیلێ  حكومەتا  كو  ئەگەر 
پێش و هێزێن خوە ل باشورێ سوریا 
هەمیێ بلاڤە بكەت و سنورێ خوە ژ 

تیرۆرێ ب پارێزیت.
ئیسرائیلێ  ژی  ژبیرنەكەین 
حزبوللاها  دئێخستنا  بلند  دەستەكێ 
لبنانی و حەماس و رژێما ئەسەدی و 
لاوازكرنا هەیمەنەتا ئیرانێ ل دەڤەرێ 
بریار  خودان  دێ  ژی  بڤێ  و  هەبوو 
نویدا  نەخشەكێشنا سیاسەتا  د  بیت، 
ئەگەر  دی  دەولەتێن  و  سوریێ  ل 
ئسرائیل  جارەكێ  چ  و  بوو  پێدڤی 
بۆ  ئیرانی  عەماما  لێكگوهورینا  ب 
یان  نابیت  رازی  توركی  تەربووشێ 
ئاینی  ئایدولوژیەكا  دناڤ  حكومەتەك 
یان ناسیۆنالستیدا چەسپایی كو دبیتە 
ئاشتییا  و  ئاسایش  تێكدانا  ئەگەرێ 
و  كومەلگەھی  ژەھراویكرنا  و  مەدەنی 
توندوتیژی و تیرۆر بۆ ناڤ جەستەیێ 
بەرەكییێ  دو  زیندیكرنا  بۆ  نەتەوەیی 
دەولەتێ  كوشتنا  و  پرتوبلاڤەیێ  و 
ڤە  پشت  ژ  وێ،  دایكبوونا  ژ  بەری 
بورووی  روو  خوە  هەڤسوویێن  ژی 
تیرۆرێ  مەترسیا  و  نەخۆشی  هەمان 
بكەتەڤە. ئسیرائیل بتنێ حكومەتەكێ 
خوە  بەرژەوەندیێن  و  رێرەو  لدویڤ 
یێن ئەمنی قەبویل دكەت، حكومەتەكا 
و  فیدرالی  و  علمانی  و  دیموكراسی 
دەستورەكێ نیشتیمانییێ مودرن، كو 
مافێن هەمیان ب پارێزیت و ئاسایشا 
نەتەوەییا ئیسرائیلێ گەرەنتی بكەت و 
ئەڤ دەولەتە بتنێ ب بەشداریا كارایا 
دی  كەمینێن  و  پێكهاتە  و  كوردان 

بدەستڤە دهێت.

دڤێ هەیڤێدا چەندین هەلكەفتێن 
خۆش و نەخۆش هەنە و ژوان ژی رۆژا 
جیهانییا ژنان، كو هەر سال دكەڤیتە 
سەرانسەری  ل  و  ئادارێ  هەشتێ 
رەنگێن جودا  رۆژە ب  ئەڤ  جیهانێ 
دهێتە ساخكرنێ. ژن ئانکو ژیان، ژن 
ئانکو نیڤا کومالگەهێ، ئەگەر  بەرێ 
خۆ بدەینە كومەلگەها خوە یا كوردی 
درێژاھییا  ژ  هەر  ژنان،  رەوشا  و 
مێژوویێ ژنا كورد رۆلێ خوە هەیە و 
شیایە هەبوونا خوە ب سەلمینیت و 
دەهان كەس هەنە ب ناڤێ ژنان دهێنە 
ناسكرنێ. بۆ نموونە خانزادا سوران، 
لەیلا قاسم.. هتد. ئەگەر لدویڤ بچین 
ژی دێ بینین كو ئەو ژن ناڤێ دەیكا 
ژبەر  و  وی  هەڤژینا  یان  بوویە  وی 
زیرەك و دەستهەلی و ژیرییا وێ، ئەو 
ناڤ و دەنگی بۆ مایە. ئەگەر ل بەری 
سەرھلدانێ بزڤرین و رۆلێ ژنان، رۆلێ 

دایكان د سەرخستنا خەباتا چەكداری 
دا، دڤێت ھیچ جارەكێ ماندیبوونا وێ 
ژبیرنەكەین و راستە پێشمەرگەی ب 
چەكێ خوە خەبات و بەرخودان دكر، 
لێ ژنان و دایكان، ب چاڤدێرییا وی 
خوارنێ  دروستكرنا  پێشمەرگەی، 
بەرهەڤكرنا  و  پێشمەرگەی  وی  بۆ 
پێشمەرگەی  وی  خەباتا  ژ  چ  وی 
پەروەردەییا  ئانکو  نەبوویە،  كێمتر 
دەستێ  سەر  ل  پێشمەرگەیی  وی 
ژی  زێدەتر  ئەگەر  بوو،  دایکێ  وێ 
چەكی  هەلگرتنا  ژروویێ  و  نەبیت 
و  هەبوویە  رۆلێ خوە  ژنان  ڤە،  ژی 
رۆژئاڤایێ  شەرڤانێن  ل  ئەگەر  خوە 
ب  وان  چاوان  و  بنێرین  كوردستانێ 
بەرگری دكر، شەر دژی تیرۆرێ دكر 
و دژی رێكخراوا تیرۆرستیا داعشێ و 
شییان ناڤێ كوردان ل جیهانێ هەمیێ 
بلاڤ بكەن و دنوكەدا دەهان ژن مە 
هەنە د هەر بوارەكیدا، چ زانستی بیت 
یان تەندروستی بیت و ئەدەبی بیت و 
هونەری بیت و یا رۆلێ خوە دگێریت.
ژنان  هێزا  بەحسا  ئەم  دەما 
د  وێ  رۆلێ  بەحسا  یێ  ئەم  دكەین، 
چاوان  و  دكەین  دا  پەروەردەكرنێ 
ببەت،  برێڤە  خوە  خێزانا  دشێت 
و  دكەت  پەروەردە  زارۆكان  چاوان 
ژخوە ل ژیانا گوندان و تایبەتی ژی 
گەلەك  ژنان  رۆلێ  سەرھلدانێ  بەری 
بوو، ملێ وێ ب ملێ زەلامی ڤە بوو 

و هەر كارێ زەلامی دكر وێ ژی دكر، 
چ ئەو كارێ هەنێ ل ناڤ ئاژەلی بایە 
و خودان كرن و سەخبێكرن یان ژی 
دناڤ عاقاری و چەمیدا یان ژی كارێن 
پیشەیی وەك دروستكرنا گورە و ساق 
دی  تشتێن  و  چاندك  و  پارزینك  و 
كومەلگەهەكێ  مە  بڤێت  مە  ئەگەر  و 
بهێز هەبیت، دڤێت ل ژنان و رۆلگێرانا 
مافێن  پێدڤی  وەك  ئایا  بزڤرین،  وێ 
هەیە  بۆ  رێگرتن  یان  دهێنەدان  وێ 
درێیا  دكەڤنە  ئاستەنگێن  ئەو  و 
بهێنە  ئاستەنگە  ئەو  دڤێت  ژناندا، 
كوردستانێ  ل  ژن  هێشتا  و  لادان 
و  بەھركرن  بێ  دهێنە  وێ  مافێن  ژ 
وێ  بەرامبەری  ل  توندوتیژی  هێشتا 
دهێتەكرن و حالەتێن كوشتنێ دهێنە 
كاری  دەرفەتێن  نەبوونا  توماركرنێ، 
بڤێت  مە  ئەگەر  و  خواندنێ  یێن  و 

پێگەهێ ژنان بهێز بیت، كو بهێزبوونا 
وێ هێزبوونا كومەلگەھی یە، پێدڤییە 
ڤەكرنێ  بهێنە  بۆ  ھشیاركرنێ  خولێن 
چ  زێدەكرنێ  بهێنە  وان  زانیارییێن  و 
یێن یاسایی بن و چ یێن كومەلایەتی 
داهاتەكێ  چ  داهات،  خودان  ببیتە  و 
ڤەبرییێ هەیڤانە بیت، ئەگەر ئەو ژنا 
دەرفەتێن  یان  بیت  بەرمالی  هەنێ 
رێكە  ئەو  ڤەدیتنێ.  بهێنە  بۆ  كاری 
كالای  وەك  ژنان  یێن  گرتنێ  بهێنە 
دكەڤنە  بەردەوام  و  ناسكرنێ  ددەنە 
راگەهاندن  دڤێت  و  سڤكاتیكرنێ  بەر 
رۆلەكێ بەرچاڤ بگێریت و ئەگەر مە 
ئاڤا  سەركەفتی  كومەلگەهەكێ  بڤێت 
بكەین، دڤێت گرنگییێ ب رۆلێ ژنان 

ژی بدەین.

سەرھلدان و ژن
 

ژنان  پێگەهێ  شیایە  سەرهەلدانێ  ئایا 
و  پارێزیت  ب  وان  مافێن  ببەت،  پێشڤە  بەرەڤ 
ب  کورد  مللەتێ  بێگومان  ژێبكەت؟  بەرگرییێ 
بۆ  دایە  تێکۆشانێ  و  دخەبات  دیرۆکێ  درێژاھییا 
بدەستڤەئینانا ئازادی و دیموکراسی و گەشەپێدانا 
چەندێ  ڤێ  بۆ  ئازادانە،  و  رەوشەنبیر  جڤاکەکێ 
ژی پێنگاڤێن باش هاتینە هاڤێتن و ئەڤا ل هەرێما 
كوردستانێ دهێتەدیتنێ، ئەم دشێین بێژین، بەلێ 
گوهورینێن باش دموکمکرنا پێگەهێ ژنان و بەرەڤ 
پێشچوونا وان دهەمی سێکتەراندا رویدایە. دنهادا 
جوداهیا  ژ  و  ژیان  پێکڤە  بوویە  ژنان  پێگەهێ 
ڕەگەزی دەرچوویە و بێگۆمان پشتی سەرهەلدانێ 
هەرێما  ل  نەبتنێ  و  بوویە  زێدەتر  وان  پێگەهێ 
کوردستانێ، بەلكو ل عیراقێ ژی رۆل و پێگەهێ 
خۆ هەیە. جوانترین نموونە ژی کو خانما ئێکێ یا 
عیراقێ ژنەکا ڕەسەنا کوردە و پەرلەمانتارێن ژن 
یێن كورد دناڤ ئەنجومەنێ عیراقێ دا هەنە. ئەگەر 
بەراوردیەکێ دناڤبەرا بەری سەرهەلدانێ و پشتی 
سەرهەلدانێ دا بکەین، دێ بینین کچێن مە ئازادیا 
وان ل بڕیاردانێ و هاتنە دەرڤە یا وان بۆ کارکرنێ و 
خواندنێ و دبیاڤێن دیتردا یا سنورداركری بوو، لێ 
نوکە گوهورانكاری پەیدابووینە و ژن بوویە خودان 
پرۆژێن خوە یێن تایبەت و ل مۆل و پیشانگەهان 
دادوەر  وەك  یێن  سەرکەفتی  ژنێن  دكەن.  كاری 
دەست  ژنێن  و  ئەندازیار  و  مامۆستا  و  نۆژدار  و 
ڕەنگین و ژنێن هۆنەرمەند و قەهرەمانێن وەرزشی 
و ئەڤێن هەنێ نموونەیا بەرەڤ پێشچوونا پێگەهێ 
ژنانە پشتی سەرهەلدانێ، خوە ئەگەر رێژەیی ژی 

بیت.
پاراستنا  و  ماف  بابەتێ  بچینە سەر  ئەگەر   
مافێن وان، لڤێرە ژی پێنگاڤێن زۆر باش هاتینە 
مافێ  وەك  ڤە  یاسایێ  ڕوویێ  ژ  چ  هاڤێتن، 
مسۆگەرکرنا ژیانەکا ئارام و شارستانی و رێزگرتن ل 
شیانێن وان و پشکداری پێکرنا ژنان دحکومەتێدا، 
ب یاسا و دەستووری پاراستییە، دنووکەدا ئەگەر 
توندوتیژی بەرامبەر وێ بێتەکرنێ، مافێ تۆمارکرنا 
مافێن  ژ  بەرەڤانیکرن  هشیاریا  و  هەیە  سکاڵایێ 
و  یە  بلندبوونێ  بەرەڤ  رێژە  دا  ژنان  دناڤ  وان 
و  هەیە  خواندنێ  مافێ  ژنان  سەرهەلدانێ  پشتی 
مافێن  پاراستنا  بۆ  یاسا  چەندین  ب خۆشحالیڤە 
ژنان هاتینە دەركرن، ئەگەر هات و کچ دبن ژیێ 
یاساییێدا بیت بۆ نموونە، نابیت بهێتە مارەكرن و 
سەرپێچكار دێ ڕووبڕوویی یاسایێ بیت و ئەڤێن 

هەنێ ژی، هەمی پشتی سەرھلدانێ پەیدابووینە.

پشتی سەرهەلدانێ ژنان 
مافێ خواندنێ هەیە و ب 
خۆشحالیڤە چەندین یاسا 
بۆ پاراستنا مافێن ژنان 

هاتینە دەركرن، ئەگەر هات 
و کچ دبن ژیێ یاساییێدا 

بیت بۆ نموونە، نابیت بهێتە 
مارەكرن و سەرپێچكار دێ 

ڕووبڕوویی یاسایێ بیت

ئەمین شێخكی 

رێژین حكمەت

ئەگەر مە بڤێت مە كومەلگەهەكێ 
بهێز هەبیت، دڤێت ل ژنان و رۆلگێرانا 
وێ بزڤرین، ئایا وەك پێدڤی مافێن وێ 

دهێنەدان یان رێگرتن بۆ هەیە.

كورد دناڤبەرا چەكۆكێ تیرۆرێ و سندانێ نەتەوەییا عەرەبیدا

هێزا كومەلگەهێ دهێزا ژناندایە

بێری غەریب

هەر وەكو ل كونگرێ نیشتیمانییێ سوری
مە دیتی، چاوان بەشدارییا هەمی پێكهاتە و

حزب و رەوتێن سیاسی و ژوان یێن 
دیموكراتی و لیبرالی و سیكولاری و چەپ 

و تایبەت كورد، هاتنە فەرامۆشكرن



دڤان  بادینان:  نوێی  كوردستانی 
رۆمان  چەندین  دا  دووماهییێ  سالێن 
ھاتینە چاپكرن و ئەگەر ل پەرتووكخانان 
ژی پرسیار بكەی، دێ بێژن خواندەڤایێ 
ئەگەرێ ڤێ چەندێ  تو  زێدەترە،  رۆمانێ 

بۆ چ دزڤرینی؟
بۆ  بخوە  ئەو  ئیبراهیم:  حەسەن 
ببن  زێدە  خواندەڤان  چەند  نڤیسەری، 
گەلەک  بۆ  ئەڤە  من  بدیتنا  کێمە.  هەر 
زانکۆ  هەبوونا  وەك  دزڤریت،  ئەگەران 
نەچارکرنا  و  زمانان  پەیمانگەهێن  و 
یێن  خوە  پرۆژەیێن  کو  خوێندکاران، 
دەرچوونێ ب کوردی و بەرهەمێن ناڤخۆیی 
بنڤیسن و دیسان نەبوونا بەرهەمێن بیانی 
ئەو  دیڤە،  ژلایەكێ  بادینی.  دەڤۆکا  ب 
نڤێسین،  رۆمان  دەستپێکێ  ل  نڤیسەرێن 
بوونە ئەگەر كو خواندەڤانێ رۆمانێ پەیدا 
ببت و وەک مە گۆتی نەبوونا رۆمانێن ب 
دەڤۆکا بادینی و هندەک ژوان خواندەڤانان 
چ زمانێن دی نەدزانین، ڤێجا چ  رازی ژ 
ناچار  رازی  نە  یان  نڤێسینێن دەستپێکێ 
دبوون بەرهەمێن هەیی بخوینن و هندەکا 
یا  و  بنڤیسن  رۆمانێ  ژی  ئەو  هەولدان 
ھندەكان حەز بوو و یا هندەکێن دی وەکی 
هەڤرکییێ بوو. لێ ئەز هەر دبێژم  ئەڤێن 
دەستپێکێ رۆمان نڤێسین، بوونە ئەگەرێ 
نووی  نفشەکێ  و  خواندەڤان  پەیدابوونا 
یێ رۆماننڤیسان ژی و نابیت رۆلێ زانکۆ 
كو  ژبیرکرن،  بێتە  ژی  پەیمانگەهان  و 

لسەر  دەرچۆنێ  پرۆژەیێن  پتریا  دنۆكەدا 
بەرهەمێن خۆمالی دھێنە نڤیسین.

یا  رۆمان  بادینان:  نوێی  كوردستانی 
دكەڤیتە بازاری و خودانێ وێ چ بەرهەمێ 
بۆ  هەیە  مەرجەك  ئەرێ  نینە،  بلاڤكری 

هەر كەس بڤێت رۆمانەكێ بنڤیسیت.
هەنە  مەرج  بەلێ  ئیبراهیم:  حەسەن 
لسەر  مەرجان  وان  نینە  ماف  کەسێ  لێ 
نڤیسەری ب سەپینت، هەر کەسێ رۆمانێ 
زانیت کانێ مەرجێن رۆمانێ  بخوینت دێ 
و نڤێسینا رۆمانێ چنە. لێ ل داوییێ چ 
رۆمان مینیت، تنێ دەم و بەرهەم دادڤانن، 
هەر مان بوو بەرهەمێ ژ هەژی یە. گەلەک 
هەشتێیاندا  سالێن  ل  گۆتییە  من  جاران 
دنڤێسین.  هوزان  هەموویان  مە  گەنجێ 
و  هوزانڤان  بوونە  ژوان  چەند  ئەرێ 
بنڤێست،  هەر کەس  بلا  بوون؟  بەردەوام 
تنێ یێ ژ هەژی و خۆدان ئاست دێ مینت 
و بەردەوام بت. راستە هندەک بناڤ رۆمان 
یێن دئێنە بەلاڤکرن. راستە نە رۆمانن و نە 
هەژی خواندنێ نە.  لێ ئەز نابینم مرۆڤی 
ماف هەبت بێژت تۆ رۆمانێ بنڤیسە و تۆ 
دێ  و خواندەڤان  دەم  بەلكۆ  نەنڤیسە... 
وان هێلن و دێ خواندەڤان ل خۆدان ناڤ 

نڤیسەرێن خوە یێن هەژی گەرن.

ئەگەرێ  ژ  بادینان:  نوێی  كوردستانی 
شێوەزارێ ئاخفتنێ، رۆمانێن سورانی كێم 

ب  ژی  وەرگێرایی  یێن  و  خواندن  دھێنە 
تلێن دەستانە، ئەڤە كێشا كێیە كو رۆمان 
بەردەستێ  بكەڤنە  و  وەرگێران  بھێنە 

خواندەڤانی؟
چ  هەر  مە  لدەڤەرا  ئیبراهیم:  حەسەن 
نەبت یێن سورانی هندەک دئێنە خواندن، 
ل  کا  نزانت  کەس  هەر  دی  ئالیێ  ل  لێ 
ناڤێن  دبت  نە.  یان  هەنە  نڤیسەر  بادینان 
هندەک شاعرا بزانن، لێ وەک رۆمان کەسێ 
ئاگەهـ ژێ نینە. ل سمینارەکا خوە دەما من 
بەرهەمێن خوە نیشا داین، چەند نڤیسەرێن 
ژ  ئێک  و  مان  حێبەتی  دەڤەران  وان 
نڤیسەرێن ناڤدار یێن سلێمانییێ گۆت ئەڤە 
جارا ئێکێ یە ئەز دزانم ل بادینان رۆمان 
دخوینن.  وان  بەرهەمێن  پتر  ئەم  هەیە. 
بۆ  تایبەت  دژوارە  یا  گەلەک  کێشە  ئەڤ 
مە یێن بادینی ژ زاخۆ هەتا ئاکرێ، زێدەتر 
کەس بەرهەمێن مە ناخوینت. هندەک ژ بەر 
رێنڤیسا  ژبەر  دی  یێن  و  بادینی  دەڤۆکێ 
نە  و  رۆژهەلات  نە  و  باکۆر  نە  عەرەبی. 
رۆژئاڤا و نە هەولێر و نە سلێمانی. یا فەر 
بوو لسەر دەزگەهێن شۆلەژێ ئەڤ دیاردە 
کێمکربا ب گێرانا سمینار و کورێن ئەدەبی، 
بەرهەمێن  بەلاڤکرنا  و  جۆدا  دەڤەرێن  ل 
سورانی  دەڤەرێن  ل  بادینی  نڤیسەرێن 

ئاخێڤ. لێ ما بۆ کێ خەمە...؟

تە  بدیتنا  بادینان:  نوێی  كوردستانی 
خواندەڤانێ  وەک  و  رۆماننڤیسەک  وەک 

و  کوردی  رۆمانا  ئاستێ  ژی،  رۆمانێ 
گەهشتیە  بادینان  دەڤەرا  رۆمانا  تایبەت 
ئاستێ پێدڤی، مرۆڤ دشێت ل قادا رۆمانا 

جیهانی باس بکت و پێ بخۆرت...؟
وەک  ئەم  هەکە  ئیبراهیم:  حەسەن 
دبێژم  شانازیڤە  ب  بکەین،  بەحس  کورد 
د  کوردی  رۆمانا  و  نینن  کێمتر  هیچ  ئەم 
هەلبەت  و  دایە  باش  گەلەک  ئاستەکی 
سەرێ  ل  یا  ژی  بادینان  دەڤەرا  رۆمانا 
وەک  وەك  چ  هەڤرکییێ،  ڤێ  لیستا 
تەکنیک و ناڤەرۆک و شێواز و ڤەگێران و 
وەک بابەتێن مرۆڤایەتی و وەک دەربرین ژ 
کێشەیان، لێ هەردەم ئەم بیانی پەرێسین 

و خوە ژ خەلکەکی کێمتر دبینن.

بادینان: ددەمەكیدا  نوێی  كوردستانی 
یێ  رۆمانێ  نڤیسینا  بۆ  خام  ماددێ  مە 
هەی، بدرێژاهییا دیرۆكێ مە گەلەك تشتێ 
نە نڤیسی یێ هەی، تو چەند دگەل ھندێی 

نڤیسەر ڤی ماددێ خام بكەتە رۆمان؟
مە  راستە  ئیبراهیم:   حەسەن 
و  نڤێسینێ  هەژی  ژ  ماددەیێن  دنیایەک 
لسەر راوەستیانێ یێن هەین. لێ ئەو ژی 
وەکو وان خزینەیێن ژێرئەرد یێن ئەم ژێ 
من،  بدیتنا  و  ئینان  بکار  نەهاتینە  بێبار 
ماددەی  دشێت  هەردەم  زیرەک  نڤیسەرێ 
مە  کێشەیا  بەرهەم.  بکتە  دا  بکت  پەیدا 
ئەرێ  سەرەکی  کێشەیا  ماددەیە،  نەتنێ 
ئەم  خواندیە؟  خوە  دیرۆکا  چەند  مە 

مە  مللەتێ  سەرێ  ب  کارەستێن  ژ  چەند 
وەزارەتێن  دڤیابا  ئەڤە  هایدارن؟  هاتین 
رەوشنبیری و پەروەردێ کار ل سەر ڤێ 
کربان  نەچار  خوێندکار  و  کربان  چەندێ 
خوە  مللەتێ  مێژوویا  لسەر  تشتی  هەر 
بخوینن و بزانن و یا ژ هەموویێ کەمباختر، 
لنک مە  نڤێسینا رۆمانێ  و  هێشتا رۆمان 

نەبوویە پیشە و نان پێڤە نائێت. 

ب  ئەگەر  بادینان:  نوێی  كوردستانی 
دیدارێ  بڤێ  دووماهیێ  سادە  پرسیارەكا 

بینین، ئەرێ مە رۆمان هەیە؟
بەرهەمێن  هەتا  ئیبراهیم:  حەسەن 
خۆدان  زمانێن  بۆ  وەرگێران  ئێنە  نە  مە 
چ  د  ئەم  کا  بێژن  نەشێن  ئەم  بریاران، 
ببەرهم  شانازیێ  ئەم  راستە  دانن.  ئاست 
وکارێن خوە دبن لێ ئەم نزانن کا یێن دی 

چەوا ڤێ چەندێ دبینن...
ئەرێ  نە؟  یان  رۆمان هەیە  ئەرێ مە 
گوهێن  بگەهیننە  خوە  دەنگێ  شیایە  مە 
مە  رۆمانا  ئاستێ  ئەرێ  خەلکەکی؟ 
گەهشتیە ئاستێ رۆمانا جیهانی...؟ ئەڤ 
پرسە دێ دبێ بەرسڤ بن، هەتا رۆمانێن 
بھێنە  بریاران  خۆدان  زمانێن  بۆ  مە 

وەرگێران.

چوومە  ئەز  هەیامەکی  بەری 
مەرەما  لەندەن،  باشوورێ  ل  پارکەکێ 
من پێ ئەو بوو، ئەز هزرا خوە ل سەر 
نڤێسین  من  نها  بەری  بابەتێن  هندەک 
پەڕتووکەک  بکەم.  بەڵاڤنەکرین،  و 
گەل خوە  ل  من  بوو،  مندا  دەستێ  د 
بکاربینم.  سەرچاڤە  وەک  کو  بربوو 
من  نێزیکی  زەریەک  ڤە،  نیشکەکێ  ژ 
دیاربوو  یا  سەروچاڤانڤە  ب  ڕوونشت، 
کو خەلکا ڕۆژهەڵاتا ناڤینە. پشتی نیڤ 

کەرەمکر  و  من  کرە  ڕوو  سەعەتەکێ، 
پەڕتووکا  ئەو  ڕێڤینگ،  ئەی  گوت؛  و 
خوەشترین  ژ  ئێکە  تەدا  دەستێ  د 
من  پەڕتووک  سەرنجڕاکێشترین  و 
گەلەک  دێ  بخوینە  خواندبیت، 
گەلەک  گوت؛  ژی  من  حەژێکەی!!! 
باوەربکە ئەڤە جارا دووێیە  سوپاس،  
ئەز دخوینم. گوت؛ هەلبەتە، نڤێسەرێ 
بابەتیانە  ب  گەلەک  پەڕتووکێ   ڤێ 
مە  جڤاکێ  سەر  ل  ئەکادیمیانە  و 
خەلکا  تو  گوتێ:  ژێ  من  ڕاوەستیایە. 
کیڤەی؟ گوت ئەز د ئەسلدا کوردم، لێ 
مخابن باش کوردی نزانم، دەیبابێت من 
خەلکێ باژێرەکینە د بێژنێ)ئادیەمان( ل 
باکوورێ كوردستانێ. زەریێ کەرەمکر، 
ئەی ڕێڤینگ جەنابێ تە خەلکێ کیڤەیە؟ 
من گوتێ ئەز ژی کوردم و ئەز کوردی 
تا ڕاددەیەکی باش پێ د ئاخڤم. گەلەک 
کەیفا وێ هات. لێ گوت؛ ئەم هەردوو 
کوردین، بەس قەدەرێ یا وەلمە کری، 
ئەز و تو ب ئنگلیزی دگەل ئێک باخڤین 

و دانوستاندنێ بکەین. 

 ئەم گەلەک ل سەر چەندین بابەتان 
کو  دیاربوو  من  بۆ  دوماهییێ  ئاخڤین. 
ب  ڤێرێ  ل  زەریە-خاتوونە،  ئەڤ 
لێ  خواندەوارە،  کەسەک  دژیت،  تنێ 
بمخابنیڤە چ پەیوەندی ل گەل ماڵباتا 
خوە ل وەلاتی نەمایە و گەلەک هەست ب 
غەریبییێ و تنێبوونێ دکەت. من وەسا 
ژمێژەیە  گەلەک  ئەڤە  کو  هەستپێکر 
کەس نەبوویە ئەو دەردێ دلێ خوە بۆ 
دارێژیت. هێدێ هێدێ ڕۆندک ژ چاڤێت 
بۆچی  نزا  گوت؛  و  خوارێ  هاتنە  وێ 
هوسا ب سانەهی من دەردێ دلێ خوە 
بۆتە ڤەکر، نزانم بۆچی باوەریا من بتە 
ئەو پەڕتووکا د دەستێ  بەلکو  دئێت؟ 
تەدابیت یان کەسایەتییا تەبیت، وەلمکر 

ئەز باوەڕ ژتە بکەم.
کەسەک  تازە  تو  گوتێ:  ژی  من   
خوەدان  دیارە  و  خواندەوار  و  گەنج 
بەردەوامبە، هیڤیدارم ڕۆژەکێ  شیانی، 
مالباتا تە ل تە خوەدی دەرکەڤن و ب 
هەڤدو شاد ببنەڤە. زەریێ گوت؛ چڤاک 
بەر  ژ  توێژێت خوەڤە،  و  بهەمی چین 

یەزدانی بەربوونە هەڤدۆ، دەرگەھڤانێن 
من  لەشێ  تابلۆیا  بەر  ژ  ژی،  وی 
بەربوونە هەڤدۆ. لێ ئەز دبێژم خودێ 
تێرا هەمی مرۆڤان دکەت، لێ ئەز تنێ 
و  نە خۆدێ  لێ  دکەم،  ئاشقەکی  تێرا 
و  ناکەت  دەرگەھڤانان  تێرا  ئاشق  نە 
سینگێ  یێت  خودێ  ژبیردكەین،  ئەم 
پەرستگەهاندا  د  خەلک  لێ  ئاشقاندا، 
ب  جارەكێ  چ  ئەز  و  لێدگەڕیت 
مەندەهۆش  چڤاکی  مەخەلکەفتنا 
نەبوویمە، لێ دەما چڤاک یێ ڕازی بیت 
دەرگەھڤان دەری ل سەر بگرن، ل وی 
دەمی ئەز ژ کەڤلێ لەشێ خوە دەرکەتم 

و بێ واربووم. 
 من ژی چ پەیڤ نەمان بۆ بێژم، تنێ 
ئەو نەبیت ئەڤە قەدەرە و هیڤیا ساخی 
و سڵامەتییێ من بۆ وێ خواست و ئەز 
رابووم چووم، بێی ئەوژی پرسیاربکەت، 
دی کیڤە چی. لێ مە هەردووكان زانی، 
دووریا  دایە  مەیێ  بەرێ  دەرگەھڤانان 
وەلاتی، خۆ ئەگەر دەرگەھڤانێن مە ژی 

وەك ئێك نەبن.

راستە مە دنیایەک 
ماددەیێن ژ هەژی 
نڤێسینێ و لسەر 

راوەستیانێ یێن هەین. 
لێ ئەو ژی وەکو وان 
خزینەیێن ژێرئەرد یێن 
ئەم ژێ بێبار نەهاتینە 

بکار ئینان و بدیتنا من، 
نڤیسەرێ زیرەک هەردەم 
دشێت ماددەی پەیدا 

بکت دا بکتە بەرهەم. 

كوردستانی نوێی بادینان ل دیوانا )حەسەن ئیبراهیم(ە
خودانێ )15( رۆمانێن چاپكری و پێنج كۆمەلێن كورتە چیرۆكانە 

قەزا  ب  سەر  كێڤلا  گوندێ  ل  1966ێ  سالا  ل 
سێمێلێ ڤە ھاتیە سەر دنیایێ و د ژیێ )19( سالیێ 
ھاوكاریدا  رۆژناما  د  وی  كورتەچیرۆكا  ئێكەم  دا، 
كومەلێن  پێنج  و  رۆمان   )15( نۆكە  تا  بوویە.  بلاڤ 
كورتەچیرۆكان چاپكرینە و پرانیا بابەتێن رۆمانێن وی، 
كارەساتێن  وی،  دەربەدەرییا  و  كوردە  تاكێ  سەر  ل 
ب سەرێ وی ھاتین، نەخۆشیێن تێدا دەرباز بووین و 
و د  كارەساتا شنگالێ  و  ئەنفالان   ئەنفال، چیرۆكێن 
بادینان،  دەڤەرا  رۆمانا  ئاستێ  لدوور  مەدا  پرسیارەكا 
گوت: » رۆمانا کوردی د ئاستەکی گەلەک باش دایە و 
هەلبەت رۆمانا دەڤەرا بادینان ژی یا ل سەرێ لیستا ڤێ 
هەڤرکییێ، چ وەك وەک تەکنیک و ناڤەرۆک و شێواز 
و ڤەگێران و وەک بابەتێن مرۆڤایەتی و وەک دەربرین 

ژ کێشەیان«.

دەرگەھڤان

دیدار: كەڤرین 

رامیار ئەحمەد



ژی،  بوری  چەرخێ  ناڤەراستا  تا 
بەرگێ  ب  مەزن  گرنگییەكا  نڤیسەری 
پەرتووكێ نەددا و تشتێ گرنگ لدەف 
تشتێ  ئەو  و  بوو  ناڤەرۆك  بتنێ  وی، 

دهاتە پێشكێشكرن.  بەها  و  ھزر  وەك 
هێڤە،  و  دوماھییێ  دەھكێن  لڤان  بەلێ 
شێوێ  ب  مەزن  گرنگیەكا  بەرەبەرە 
بەرگی  گرنگییا  و  دهێتەدان  پەرتووكێ 
تا  پەرتووكاندا،  دناڤ  وێ  جوداھیا  و 
وی راددەیی خواندەڤا ب جوانیا بەرگی 
دناڤبەرا  هەڤركی  و  بمینیت  حێبەتی 
ب  كو  تا  دهێتەكرنێ،  پەرتووكاندا 
جوانترین شێوە بهێنە دیزانكرن و لڤێرە 

رۆلێ دیزاینەری دهێتەپێش.
لدویڤ  خوە  بەرگێ  دیزاینەر  دبیت 
لدویڤ  یان  دروستبكەت  نڤیسەری  حەزا 
ژی  یان  دروستكەت  ناڤونیشانی  خواندنا 
دێ ل سەر دیتنێن جودا تابلۆیێ بەرگی 
دیزاین كەت. رەنگە دیزاینەر یان نڤیسەر 

ھندەك جاران پەنایێ بۆ شێوەكاران ببەن 
یان ئێك ژ تابلۆیێن وی هەلبژێرن یان دێ 
داخوازا تابلۆیەكی ژێكەن، لدویڤ ناڤەرۆكا 
پەرتووكێ بگونجیت. دیزاینەر رۆلەكێ باش 
د سەرنجراكێشانا خواندەڤانی دا دگێریت 
تایبەت د سەردەمێ تەكنەلوجیایێ دا  و 
رۆلێ  دێ  و  جیهانگیرییێ  سەردەمێ  و 
و  رەنگان  دگەل  یاریكرنێ  ب  هێت  وی 
هەلبژارتنا جورێ فونتی و ب هەماهەنگی 
سەر  دكەڤنە  پەیڤێن  و  تابلۆی  دگەل 
بەرگی، تا كو برەنگەكی بەرچاڤ بكەت 
مە  بۆ  لڤێرە  و  راكێشیت  خواندەڤایی 

جورێن خواندەڤای درست دبن.
و  جوانی  بەرەڤ  خواندەڤایەك 
زیقییا بەرگی ڤە دچیت، دێ پەرتووكێ 

ل سەر ڤی بنەمایی هەلبژێریت و زیقییا 
بزانیت  بێی  بەرگی،  سەر  ل  وێنێ 
گرنگە.  چەند  نڤیسەر  یان  ناڤەرۆك 
بەرەڤ  هەیە  خواندەڤایەك  دیسان 
دیزاینا ناڤونیشانێ پەرتووكێ دچیت و 
جوانییا دیزاینێ و ئەو یاریێن هونەری 
وی  نابیت  ئەنجامداین.  دیزاینەری  یێن 
خواندەڤایی ژی ژبیربكەین، یێ ناڤەرۆك 

یان ناڤێ نڤیسەری بۆ وی گرنگ.
چەرخێ  ب  كو  ژی  چەرخی  لڤی   
چەرخێ  ب  دهێتەناڤكرنێ،  لەزاتیێ 
هەڤركییێ د بكارئینانا تەكنەلوجیایێ دا، 
راكێشانا  كارایێ  رۆلێ  ل  دوپاتییێ  ئەم 
بدەستڤەئینانا  بۆ  دكەین،  خواندەڤانی 

پەرتووكێ و خواندنا وێ.

ژ بزاڤ و چالاكیێن بەشێ بیرۆھشیاری 
پەرتووكا  دوو  دھۆك،  چارێ  مەلبەندێ  ل 
وەرگێران.  دھێنە  بەھدینی  شێوەزارێ  بۆ 
هەردو پەرتووك ژ وەرگێرانا )عامر دۆسكی(
بناڤێ )مام جەلال..  ئێكێ  پەرتووكا  و  نە 
كوردستان و بزاڤا نەتەوەییا كوردی( و ئەڤ 
پەرتووكە  ب قەبارێ مەزن 376 لاپەراندا 
و ب بەرگەكێ جوان و كوالیتەكا بلند ھاتیە 
چاپكرن و ل سەر بەرگێ پشتێ یێ پەرتووكێ 
گوتنەكا رەوانشاد مام جەلالی هەیە و تێدا 
و  نیشتیمانی  رزگاریخوازا  »بزاڤا  دبێژیت: 
دبێژنێ  كوردستانێ  گەلێ  یا  دیموكراسی 

بابەتی  ڤەلڤینەكا  وەكو  كو  كوردایەتی، 
ئاوای  لێكریە و دێ ب ڤی  دیرۆكێ بەحس 
بدەستڤەئینانا  و  رزگاربوونێ  هەتا  مینیت 
كوردستانێ«.  خەلكێ  ئارمانجێن  تەڤایا 
د  جەلال  )مام  بناڤێ  ژی  دووێ  پەرتووكا 
سیاسەتێ  ژ  دویر  پرسیارێن   74 بەرسڤا 
دا(، كو ئەڤ پەرتووكە ژ ئامادەكرنا رێبوار 
ستار بوویە و ژلایێ عامر دۆسكی ڤە ھاتیە 
ئێكێ،  پەرتووكا  ژ  جوداتر  و  وەرگێران 
و  ئارت  كاغەزا  كوالیتا  ب  پەرتووكە  ئەڤ 
ھاتیە  دا  لاپەران   88 دناڤ  و  رەنگاورەنگ 

چاپكرن.

ئێك ژ ژنێن شیایی تورێن كومەلایەتی بێخیتە 
نوێی  كوردستانێ  بۆ  خوەدا،  پیشەییا  دخزمەتا 
نینە،  زەحمەت  ب  یێ  كارەك  »چ  گوت:  بادینان 
خوە  بڤێت  مرۆڤی  و  هەبیت  ئیرادە  مرۆڤی  ئەگەر 
ژنانە،  هەمی  بۆ  دبێژم  ئەز  ئەڤا  و  بخێیت  پێش 
خوە  پرۆژەیێن  خودان  ببنە  دكەن  حەز  ئەڤێن 
یێن تایبەت«. ناڤێ وێ )تازی گولی( یە و كارێ 
ئونلاین  و  یە  جوانكاریێ  كەرەستێن  دروستكرنا 
دفرۆشیت. تازیێ زێدەتر گوت: »داخوازی ل سەر 
ڤان كەرەستان هەیە و نە بتنێ بۆ ژنان، بەلكو مە 
هەین  یێن  ژی  زەلامان  یێن  جوانكاریێ  كەرەستێن 
پەیچێ  مە  كو  ئونلاینە،  برێكا  ژی  مە  فرۆشتنا  و 
كومەلایەتی  تورێن  برێكا  و  هەیە  تایبەت  یێ  خوە 
گەلەك باشترە بەراورد دگەل دكانێ، دەما من دكان 
هەیڤان  چار  ماوێ  بۆ  كری،  كرێ  خوە  كارێ  بۆ 
من  و  نەبوو  شۆل  پێدڤی  وەك  لێ  تێڤەمام،  ئەز 
تورێن  سەر  ل  پەیچەك  من  و  گرت  دكانێ  دەرێ 
ئونلاین  برێكا  كەسەك  هەر  و  ڤەكر  كومەلایەتی 
دشێت، داخوازا وان تشتان بكەن یێن وان پێدڤیاتی 
پێهەی و دشێن زێدەتر پرسیارێ ل سەر بكارئینانێ 

یان ئەو تشتێ بەردەست بكەن و ژبەركو كەرەستێن 
مە هەمی خومالینە، داخوازی ژی زێدەتر یا ل سەر 
هەی«.  دەما مە ژێ پرسیاركری، چاوان شییا فێری 
دروستكرنا كەرەستێن جوانكاریێ ببیت؟ گوت: »بۆ 
نێڤدەولەتی  خولەكا  بەشداری  ئەز  سالەكێ  ماوێ 
باوەرنامە  چار  من  كاریدا  ڤی  دبوارێ  و  بووم 
بدەستڤەئیناینە و ئەڤ كەرەستێن ئەز چێدكەم، ئەز 
ل مالێ دروست دكەم و بۆ خوە ژی بكاردئینم و د 
فرۆشم ژی و كارەكێ ژڤی رەنگی ژبەركو ب پیستی 
ڤەگرێداییە، بوویە كارەكێ هەستیارە و رەنگە هەمی 
فێركرنێ  خولێن  چ  ئەگەر  راببن  پێ  نەشێن  ژن 
تە  ژێكری، شیرەتا  پرسیار  مە  دەما  وەرنەگرن«. 
بۆ وان كچ و ژنان چییە ئەڤێن بۆ خوە ل كارەكی 
تازیێ  نەبیت؟  ژدەرڤە  چوونا  دەرفەتا  و  دگەرن 
بینن  خوڤە  بدەست  كاری  دشێن  »هەمی  گوت: 
ئەگەر حەزبكەن، بۆ نموونە دشێن كارگەهەكا بچیكا 
دروست  خارنان  دشێن  ڤەكەن،  مالێدا  د  شیرینییا 
بەرچاڤكرنێ  رێكێن  و  پێژن  نانی  دشێن  و  بكەن 
ژی یێ ب ساناھی كەفتین، دشێن برێكێن ئونلاین 
و پەیچێن تورێن كومەلایەتی تشتێن خوە بەرچاڤ 
بكەن و بڤێ رێكێ دێ بنە خودان داهات و دێ شێن 

خێزانەكێ ژی برێڤەبەن ئەگەر حەزبكەن«.

نەڤڕۆزا پیرۆز

خۆ  پیرۆزیێن  جیهانێ،  لڤێ  مللەتەکی  هەر 
یێن هەین و رێزێ ل وان پیرۆزیان دگرن و کڕێت 
ناکەن. هەبوونا پیڕۆزیا، نەک بەس بۆ خۆشی و 
ئاهەنگ گێرانایە، بەلکو نیشانا یەکبوون و یەک 
هەڵۆیستییێ یە و ئامڕازەکا گرنگە بۆ یەکگرتنێ 
و نیشانەکا گرنگترە بۆ هەبوونا نەتەوا، چۆنکە 

پیڕۆزی نە بەس دناڤ ئایناندا هەنە.. 
و  کوردە  مللەتێ  پیڕۆزییێن  ژ  ئێک  نەڤڕۆز 
و  ئاخێ  وەکی  نەتەوییە.  ڤی  گرنگێ  بنەمایەکێ 
زمانی و ئاڵای و خەلکێ وێ. د رۆژێن هەرە سەخت 
و دژواردا، نەڤڕۆز ببوو هەناسەک ژیانێ ژبۆ ڤی 
مللەتی، هەستێ نەتەوی و نشتیمانی ددلێ بچیک 
و مەزن و کاڵاندا گەشدکر. ئاگرێ نەڤڕوزێ، ئەگەر 
رۆناھیا شەمالەکا بچیک ژی بیت، د بۆ سیمبۆلێ 
بەرخودانێ و خۆڕاگرتنا ڤی نەتەوەی. ئەڤ ئاگرە 
بۆ گوریا وێ و روناھیا وێ جەرگێ دۆژمنێ کوردا 
دسۆت و بێ ئومێدیەک دناڤا واندا دڕۆست دکر و 
ھیڤیێن وان بۆ وان دکرنە کابویس و ئەڤێ روناھیا 
بچیک دگوتێ، ئەڤ مللەتە بن پێ نابیت و ئیرادا 

وی ناشکێت و دێ سەرکەڤیت.
 بەلکی راست بیت و کاوە و زحاک دوو ناڤ 
ئاگر  بەلکی  ئەفسانەییدا.  چیڕوکەکا  دناڤا  بن، 
نیشانا ئاگرێ زرادەشتییا بیت. بەلکەی ئاهەنگا 
هەتا  بەلکی  و  بەلکی  بیت.  بهارێ  دستپێکا 
سوبەھی.. ھیچ ژ پیرۆزیا ڤێ رۆژێ د جەرگێ 
بابا  ناکەت.  کێم  کوردا  مللەتێ  و  کورد  کەسێ 
نوئێل ئێک ژ ئەفسانەیێن هەرە مەزنێن دونیایێ 
ژبۆ  راستی  دزانن کو چ  باش  ئەوڕۆپی  ئۆ  یە، 
نینە و چیڕۆکەکە دلێ بچیکا پێ خۆش دبیت. 
و  قەشە  و  شەھرەزا  و  زانا  ئەڤرۆ  هەتا  لێ 
و  ئیماندار  و  جوتیار  و  پالە  و  سیاسەتمەدار 
مولحد و ھتد، ڤێ رۆژێ و ڤی ناڤی ب پیڕۆزی 
تەماشە  دکەن. چۆنکە کولتورێ وانە و کەیفا 
دئێخیت  گرنژینێ  و  دکەت  وان خۆش  بچیکێت 
ژ  ئێک  بوویە  یا  ھندێ  ژبەر  وان،  لێڤێت  لسەر 

پیرۆزیا ئەڤرۆ.
ناڤێ  کەسەک  نەدەن،  دەرفەتێ  ئەڤجا 
بن  ل  وێ  ئاگرێ  یان  بشکێنیت  نەڤڕوزێ 
ب  بیت  ئەگەرەکی  هەر  یان  بیت  ناڤەکی  هەر 
خۆ،  دا  وێرەكییە  ئەو  کەسێ  هەر  ڤەمرینیت. 
دێ سوبە ب ساناھی وێرەكیا ھندێ ژی کەت، 
نەپاكیێ بکەت و وەڵاتی ب فرۆشیت و ئینکارا 
نەشێین  ئەم  ئەگەر  کەت.  ژی  کوردا  هەبوونا 
جورە  ڤان  راوستاندنا  بۆ  دەربێخین  یاسایەکێ 
مڕۆڤا، ئەم دشێین دەنگێ وا کپ کەین ب سرۆدا 
ئاگرێ  رۆناھیا  ب  وان  چاڤین  و  رەقیب  ئەی 

پیڕۆزێ تاڕی کەیین.

ساڵی سی و چوار ژماره‌: )9377( دووشەممە  17 / 3 / 2025 Email: knwe@knwe.orgهەمەرەنگ

قیرین عەجۆ

نەوزاد ئامێدی 

دیدار: هونەر

پەرتووك گوتنێن نەمر و بهادارن
)گوتنێن نەمر و بهادار.. یا گوتی دا بێژی( ژ نڤیسینا عەلی نەقشەبەندییە و ژ 
160 لاپەرێن قەبارێ ناڤین پێكدهێت و 839 گوتنێن برەنگێ مەتەل و شیرەتان بخوەڤە 
دگریت، د بەشێ دوویێ یێ پەرتووكێدا ئەو مەتەلێن هەنێ بۆ زمانێ عەرەبی ژی هاتینە 
وەرگێران. نڤیسەرێ پەرتووكێ ل سالا 2000ێ وەغەركریە و پەرتووك ژلایێن هەردوو 

كورێن وی )عەبدولرەحمان و بلند(ڤە، بۆ هاتییە چاپكرن.

رۆژنامه‌یه‌كی‌ سیاسیی‌ گشتییه‌ یه‌كێتیی‌ نیشتمانیی‌ كوردستان ده‌ریده‌كات یه‌كه‌م ژماره‌ی‌ )0( له‌ 1992/1/12 دا ده‌رچوو

00964533301643  -  00964533301655- 00964533301674

 عیراق ـ هه‌رێمی‌ كوردستان ـ سلێمانی‌ ـ 
شه‌قامی بازنه‌یی مه‌لیك مه‌حمود-

به‌رامبه‌ر باخچه‌ی
شه‌هید ئه‌نوه‌ر مه‌جید سوڵتان

ناونیشان:

ژمارە تەلەفۆنی بەشی ریکلام و پەیوەندییە بازرگانییەکان

07714103333

سەرپەرشتیار: عەبدولڕەحمان بامەرنی سكرتاریەتا نڤیسینێ:

ئیسماعیل مەحمود
رۆزا دڵشاد مەریوانی

هەڵکەوت زەنگەنە

جێگرێن سەرنڤیسكاری:

کەژاڵ ئەحمەد
مەریوان مەسعود
 جەمال ئارێز

ژمارەی تەلەفۆن:

www.Knwe.org

خودانێ ئیمتیازێ: د. فوئاد مەعسوم

سەرنڤیسكار: د. عەدالەت عەبدوڵڵا

دیزاینكرنا بەرگێ پەرتووكێ

وەشانێن نوی 
مام جەلال د دوو پەرتووكاندا

هەر ژنەك دشێت ببیتە خودان كارێ خوە یێ تایبەت 

